
Mirëmëngjes!  Ju faleminderit për mikpritjen dhe për fjalët e ngrohta.  Më vjen mirë që jam përsëri në 

Maqedoni. Dëshiroj të faleminderoj të gjithë ata që kanë punuar me aq përkushtim në organizimin e kësaj 

konference të rëndësishme e cila shënon dhjetë vjetorin e firmosjes së Marrëveshjes kornizë të Ohrit. Kalibri i 

liderëve, intelektualëve, krijuesve të politikave, diplomatëve dhe qytetarëve të përkushtuar ndaj vendit janë 

dëshmi për rëndësinë e kësaj marrëveshjeje dhe ndikimin që ajo ka pasur në Republikën e Maqedonisë gjatë 

dhjetë viteve të fundit.  

 

Gjithashtu dëshiroj të faleminderoj mikun tim, ambasadorin James Pardew që edhe një herë morri rrugën e 

gjatë për në Maqedoni për të qenë pjesë e këtij përvjetori.  Ambasadri Pardew, i cili luajti një rol kyç në 

firmosjen e këtij dokumenti para dhjetë vitesh, vazhdon të punojë në mbështetje të paqës, stabilitetit dhe 

prosperitetit në Maqedoni dhe në tërë Ballkanin.   

Më vjen shumë mirë që jam këtu si zëvendës ndihmës sekretar i shtetit për Evropën Jugore dhe Qëndrore, 

ndërsa sa u përket gazetarëve që kënaqen kur shkruajnë se Shtetet e Bashkuara ju injorojnë, ju lutem vini re që 

vizita ime e parë zyrtare si zëvendës ndihmës sekretar i shtetit për Ballkanin është pikërisht këtu, në 

Maqedoni! 

 

Natyrisht, Shtetet e Bashkuara janë përpjekur të mbështesin Maqedoninë që nga pavarësia e saj. Shumë është 

arritur gjatë njëzet viteve dhe edhe pse ekzistojnë shqetësime për disa trende në demokracinë tuaj akoma të re, 

është e lehtë të shihet prapa në dhjetë vitet e fundit dhe të vësh re mangësitë dhe të metat në zbatimin e MKO, 

por nuk duhet të harrojmë që dhjetë vite më parë në vitin 2001, Maqedonia qëndronte në prag të një lufte 

civile. Më kujtohet shumë mirë kur presidenti i ndjerë Trajkovski erdhi në Uashington dhe kërkoi nga 

sekretari i shtetit Powell dhe nga presidenti Bush ndihmën tonë që më pas rezultoi me procesin e Ohrit. Tani, 

kryesisht falë këtij procesi dhe kësaj Marrëveshjeje, dhe lidershipit të guximshëm të njerëzve si Boris 

Trajkovski, Maqedonia me mburrje mund të kremtojë si një shtet i larmishëm, shumë-kulturor dhe shumë-

etnik, me një konsensus të mahnitshëm të popullit për integrimet euro-atlantike. Që nga krijimi i Marrëveshjes 

kornizë e deri më sot, Shtetet e Bashkuara dhe aleatët tanë evropianë vazhdojnë të shprehin interesim legjitim 

për zbatimin e vazhdueshëm dhe të plotë të marrëveshjes që është faktor kyç për paqe dhe prosperitet afatgjatë 

të Maqedonisë, rajonit dhe më gjërë.  

Shtetet e Bashkuara e kanë të njohur luftën civile. Kur u ktheva në SHBA një muaj më parë, në rajonin rreth 

Uashingtonit po mbahej përkujtimi i 150 vjetorit të fillimit të Luftës Civile. Mes viteve 1861 dhe 1865, në 

konfliktin mes shteteve veriore dhe jugore mbi 600,000 burra humbën jetën – 20% e të gjithë ushtarëve verior, 

30% të atyre jugor. Asnjë familje nuk ishte kursyer nga humbja e një të dashuri të trye, dhe madje edhe sot, 

pas 150 vitesh, vazhgët nga ai konflikt akoma mund të hasen në disa komunitete në Shtetet e Bashkuara.    

Abraham Lincoln, një nga liderët dhe burrështetasit më të mëdhenj amerikan që ishte president në atë kohë, në 

fazën e hershme të luftës tha “…një shtëpi e ndarë dhe e kthyer kundër vetvetes nuk mund të qëndrojë.” Dhe, 

në fjalimin e tij në Gettysburg, fjalim që mbahet mend në historinë e SHBA-ve, ai ftoi të gjithë amerikanët që 

të nderojnë sakrificën e atyre që kishin luftuar dhe që kishin humbur jetën të vendosur që ky komb të 

bashkohet dhe të zhvillohet. 

E tillë ishte edhe porosia e Marrëveshjes kornizë të Ohrit në firmosjen e saj, dhe kjo është po aq e vërtetë për 

Maqedoninë sot, sa ishte për Shtetet e Bashkuara një shekull e gjysëm më parë. Duke respektuar dhe pranuar 

dallimet në kulturë, gjuhë, konfesion dhe përkatësi ne bëhemi shtete më të fuqishme me përvoja më të mëdha 

njerëzore mbi të cilat mund të bazohemi dhe të zhvillohemi më tej. Siç ka thënë edhe presidenti Lincoln, 

“Amerika asnjëherë nuk do të shkatërrohet nga jashtë. Nëse humbim fuqinë dhe liritë tona, ajo do të ndodh 

për shkak se kemi shkatëruar vetveten.”  

 

Por, mos mendoni që kjo është storje vetëm për Shtetet e Bashkuara, që përjetuan luftën civile apo për 

Republikën e Maqedonisë, e cila përmes MKO parandaloi lufte civile. Në tregun e sotëm global të ideve dhe 

lëvizjeve, shtetet njëetnike, njëgjuhësore, njëkulturore i takojnë të kaluarës. Këtu në Ballkan, dhe në tërë 

botën, kemi parë që shoqëritë e larmishme janë realitet për të gjitha shtetet dhe ata që shohin dhe njohin 

mundësitë që ky diverzitet ofron, përmirësojnë pasurinë e komunitetit të tyre. Dhe ashtu siç na përkujton një 

nga parimet bazë të MKO, për çështjet etnike nuk ekzistojnë zgjidhje territoriale.  

Ky vit është vit i përvjetorëve të rëndësishëm për të gjithë ju në Maqedoni, si dhe për ne në Shtetet e 

Bashkuara. Ky vit, jo vetëm që shënon përvjetorin e dhjetë të firmosjes së Marrëveshjes kornizë të Ohrit, por 

gjithashtu, më 8 shtator Maqedonia do të kremtojë 20 vjetorin e pavarësisë së saj. Shtetet e Bashkuara nuk 

përkujton vetëm Luftën Civile, por gjithashtu kremtojmë 50 vjetorin e Korpusit të Paqes dhe USAID-it. Dhe 

natyrisht, më 11 shtator do të përkujtojmë sulmin shkatërrues që përjetuam dhjetë vite më parë. 

 

Por, të gjithë në këtë sallë – çdo diplomat, lider, intelektual dhe qytetar – kanë përjetuar Brenda komuniteteve 

të tyre edhe humbjen edhe sfidat. Të gjithë ne kuptojmë çfarë do të thotë vuajtja, ashtu siç dimë se si duket 

guximi dhe vendosshmëria. Guximi është ai që uli në një tavolinë, këtu në Ohër dhjetë vite më parë, njerëzit 

që kishin dallime të mëdha për të firmosur atë Marrëveshje. Vendosshmëria ka shtyer shumë njerëz që të 

punojnë drejt shndërrimit të përmbajtjes dhe frymës së kësaj Marrëveshjeje në realitet. 

Në një konferencë të organizuar nga Univerziteti i Evropës Jug-Lindore dhe Univerziteti Shtetëror i Tetovës 

në qershor, liderët politik, intelektualët, gazetarët, ekspertët ndërkombëtar dhe shumë të tjerë u bashkuan për 

të ekzaminuar dhe për të diskutuar dhjetë vitet e procesit të Marrëveshjes kornizë të Ohrit. Ata përmendën 

sukseset – dhe ka të shumta – por gjithashtu edhe zhgënjimet dhe dëshpërimet. Pati diskutime shumë të mira 

dhe shumë pyetje sfiduese: “A ka qenë Marrëveshja kornizë e suksesshme?” “A është ajo akoma e 

rëndësishme?” “A kanë dështuar disa individë dhe grupe në respektimin adekuat të saj?” 

Këto, dhe çështje tjera janë të rëndësishme për t’u zbërthyer. Por sot dëshiroj që të gjithë ju të leni mënjanë të 

gjithë ato pyetje dhe në vend të tyre të pyesni – “Çfarë tani?” 

 

Winston  Churchill kishte të drejtë kur tha që “Ballkani prodhon më tepër histori ngase mund të konsumojë,” 

por historia mund të respektohet pa u penguar në të dhe duke u drejtuar kah ardhmëria. Andaj, ndoshta 

pyetjen e duhura për liderët dhe qytetarët e këtij vendi, si dhe për të gjithë ju këtu duhet të jenë, “Çfarë 

dëshirojmë që ky shtet të bëhet? Nëse me të vërtetë mbetemi të përkushtuar në integrimin e plotë euro-

atlantik, si të arrijmë atje? Çfarë duhet të bëjmë që jo vetëm të respektojmë, por dhe maksimalisht të 

shfrytëzojmë beneficionet e diverzitetit të këtij vendi?” 

Po e hapim këtë konferencë derisa shumë qytetarë  të Maqedonisë, së bashku me myslimanët në gjithë botën 

po shënojnë muajin e shenjtë të Ramazanit, kohë për agjërim, kthim kah vetëvetja dhe ripërtrirje.  Këto 30 ditë 

të agjërimit dhe lutjeve mësojnë për durim, besim dhe përulësi.  Kuptohet, agjërimi është pjesë e të gjitha 

religjioneve të mëdha të botës dhe traditat e të gjitha kulturave inkurajojnë durim dhe përulësi, si dhe kohë për 

kthim kah vetvetja dhe për ripërtrirje. Ky kthim kah vetvetja gjithashtu na ndihmon të arrijmë ndjeshmëri.  E 

thash më parë që të gjithë në këtë sallë mbajnë në mend vuajtjet dhe pikëllimin në komunitetet e veta.  

Mirëpo, dëshiroj të kërkoj nga të gjithë ju  që të mendoni edhe për tjertrin.  Nëna maqedonase dhe nëna 

shqiptare që kanë humbur bijtë e tyre nuk dallohen njëra nga tjetra.  Fëmijët që akoma sot e ndjejnë mungesën 

e baballarëve të tyre nuk dallohen njëri nga tjetri. Siç tha dhe presidenti Ivanov, ata akoma vazhdojnë të 

ndjejnë barën e pikëllimit të tyre. Duhet të përqëndrohemi më tepër në kuptimin dhe ndarjen e dhimbjes me 

njëri tjetrin, dhe një herë e përgjithmonë t’i ikim fatit të të qenurit shtëpi e ndarë. 

 

Në këtë përvjetor të Marrëveshjes kornizë të Ohrit, kemi mundësi të ripëtrijmë përkushtimin tonë ndaj 

idealeve të marrëveshjes dhe vizionit që inspiroi krijimin e saj.  Shtetet e Bashkuara mbeten mik i vërtetë i 

Maqedonisë në këto përpjekje, dhe ofron çfarëdo mbështetje që mund të japë për të gjithë qytetarët e këtij 

vendi në arritjen e sigurisë dhe prosperitetit të një Maqedonie të bashkuar, ashru siç u parashikua dhjetë vjet 

më parë.   

 

Ju faleminderit.   

  

 

 


